
 

 
 
FISKARKONA OG DØTRENE HENNAR (1860 – 1960) 
 
FOREDRAG VED GURI AASEN 6. februar 2019 
Guri Aasen åpna med diktet : Spor i vatn frå diktsamlinga Fetang. Mennesje so mærkte me. – 
av Kari Bakke. Dette diktet er også det første ein møter i boka som dette foredraget bygger 
på. 
 
Du leitar etter kvinna sine spor gjennom tidene. 
Leit i vatnet. 
Leit i alle tårer som har rent frå tålige auge, 
frå fortvila auge, frå oppgitte og trassige auge, 
ja, frå hatefulle så vel som elskande auge. 
 
Leit i vatnet 
Som har rent gjennom hendene hennar 
når klæda vart tvetta i vaskestampane, 
brukt påny 
og tvetta i stampane om att og om att. 
Leit i alle vassbøttene ho bar i åket. 
 
Leit etter spora i alle oppvaskbaljane, 
i alle golvvaskbøttene. 
Leit i vatnet ved alle skyljesteinane 
ved elvar og grøver 
 
Ja, leit i vatnet 
som har rent gjennom hendene hennar 

- Kanskje finn du ditt eige andlet. 
 
 
 
Fram til i dag har det vore lite dokumentasjon når det gjeld dei tusenvis av kvinnene som 
gjennom tidene har vore mottaksapparatet for foredlinga av havets grøde. Kunnskapen om 



deira viktige rolle som samfunnsbyggjarar har stått i fare for å gå i gløymeboka. Herøy 
kommune var seg dette bevisst, og gjennom den kvinnehistoriske kultursatsinga Herøyløftet, 
vart Guri Aasen i 2010 invitert til å produsere forteljarframsyninga Fiskarkona og døtrene 
hennar. Forteljingane har vakse fram i intervju og samtale med nokre og tredve kvinner og 
menn i alderen 48 til 104 år. 90% av dei er no ute av tida. I tillegg har ho hatt tilgang til 
lokalhistoriske kjelder, og velvillig fått låne over 60 bilder. Facebook har også vore nytta. 
 
Til alle tider har det vore skreve om mannen og båten og båten og mannen........ Konene har 
derimot vore nemnt i ein parantes. Hos Guri får vi møte fiskarkona, kverkejentene, 
hermetikkjentene og borna. Kvinnene som i tillegg dreiv småbruket og Heimen AS. Ane 
Severine er ei av dei vi får møte i foredraget gjennom diktet: Fiskarkona av Henrik 
Straumsheim . « Eg går her i otte for han som er ute i storm og strid på ei voggande skute ..» 
 
Det var kvinnene som vaska fisken før han skulle leggast ut til salting. Dei arbeidde i all slags 
ver  - medan stakkane vart tunge av væte og fingrane kalde.  Dei måtte også vere båtkyndige 
og kunne handtere heimefæringen. Born og kvinnfolk  rodde  i all slags sjø for å kunne 
handle grovsalt og mjøl som var viktige varer i hushaldet. Born heilt ned til 3-4 års alderen 
måtte lære seg å ro. Blemmene i hendene kom ofte og varte lenge. 
 
Kvinnene hadde god grunn til å ottast for mennene sine.  « Askeonsdag den 5te mars 1851 
var en ulykkesdag på Søre Søndmøre i det 4 baater med 20 mand blev bølgernes bytte « 
(Sunnmørsposten)  Omlag 10 år seinare etter denne hendinga tente det ei modig kjelle på 
ein gard i Goksøyra. «Ein dag ho sto nedi nausta og verka fisk, haurde ho med eitt naudrop. 
Ho sprang ut for å sjå, og der, ute i brota, låg tre unge kvinner og baksa i sjøen. Dei hadde 
vore eit ærend ute på fyri med mat til fyrvaktaren, og då dei kom roande heimatt og skulle 
lande, hadde ein brottsjø utanfor moljestøda  kasta seg over færingen og velta han rundt. 
Tenestetausa som stod på land visste kva ho no hadde å gjere «. Diktarpresten Anders 
Hovden skreiv eit dikt om hendinga då han fekk høyre om tildragelsen. ......»Men Else fra 
Moltu var gjenta si, ho, av gjevaste to, ho bykste på sjo og vågde å nappast med dauden .....» 
Då Mikal los fekk høyre om bergingsdåden hennar Else, vart han så bergteken av dette fagna 
kvinnfolket at han fridde på flekken. Og slik vart det til at ho Else Moltu avanserte frå tyende 
(tenestejente) til å verte sjølvaste losfrua i Goksøyra. « 
 
Langs kysten dreiv ein vekselbruk og sesongarbeid. Vinterfiske, vårsildfiske, sommarfiske og 
torvspading. Når sildefisket slo til, var det livleg på alle salteri. Silda vart kverka og lagd i 
tynner og salta. Karane gjekk kvinnfolka til hende med tomtynner og tok unna fylte tynner, 
som dei laka og slo att. Så vart tynnene rulla til ein lagerplass og lagde i tirar. Den eine tiren 
oppå hin. 
 
Guri let oss også få kjennskap til kverkejenta Flåvær – Rasmina. Før ho fylte fjorten år vart ho 
både foreldre- og syskjenlaus. Ho fekk ei datter med Skorpe – drengen, men som så mange 
andre emigrerte barnefaren til Amerika. Rasmina hadde to i seg til å ta vare på dottera og 
seg sjølv. Med mykje arbeid og slit greide ho å byggje seg sitt eige hus.  
 
Det var helst unge jenter som gjorde kokketeneste for båtlaga. Dei sytte for mat og reinhald. 
1917 var den første vinteren Jenny frå Tjørvågane var kokke på faren sitt båtlag i Straumen. 



Lønna var tørrmat, og då fisketida var omme, måtte kvar fiskar i båtlaget betale henne 15 
kroner i løn. 
 
Frå at det i byrjinga av 1900-talet kom motor i båtane til langt ut i 40-åra, låg 
klippfiskanlegga med sine turkeplassar som steinåkrar langs heile sjøfronten i Fosnavågen. 
Som i generasjonane før, var det kvinnfolka som stort sett rådde grunnen frå fisken landa til 
han som ferdig klippfisk vart frakta med lastepramme til Ålesund. 
 
Sildeeventyret skapte reine klondykestemninga langs kysten. Det gav arbeid til mange, og 
det var ei livleg tid både på sjø og land. Kvinnfolka jobba på spreng både dag og natt – på 
hermetikkfabrikkane, røykjeria og fryseria for å foredle havets sølv. 
 
Det vart nye tider: Fiskeribølgen på radio, sildemjøl, lukt, pengelukt og Evalet vaskemaskin, 
perlemor på skoa, lebestift og rockering. 
 
Med hardt arbeid......... 
På hermetikkfabrikkane og fryseria, 
På røykjeria og klippfiskberga, 
På saltebudene og i nausta, 
I færingane og tangfjøra, 
På foreiningane og basarane, 
På torvmyrane og slåtteteigane, 
På fjøskrakkaneog ved rokkane, 
Ved matgrytene og vaskebyttenr, 
Og fyrst og sist, alltid fyrst og sist, ved voggene..... 
Dag og natt, ei båtlengd føre hine ......... 
 
83 tilhøyrarar takka Guri Aasen med ståande applaus. 
 
Ref.: Elsa Rypdal 


